
Gea al basegn d’agir 
en il sectur da la

protecziun da datas

■ (cc) Sut il presidi da deputà Gieri
Luzi (Cazas) ed en preschientscha da
president da la regenza Peter Aliesch
sco er da represchentants da l’admini-
straziun, ha discutà la cumissiun pre-
deliberanta dal cussegl grond la mis-
siva tar il decret d’ina lescha chantu-
nala per proteger datas. La cumissiun
propona al cussegl grond unanima-
main d’entrar en chaussa e da delibe-
rar la lescha per mauns da la votaziun
dal pievel. Sin fundament dal svilup
rasant da l’informatica e da las pussai-
vladads da la rait correspundentas è la
cumissiun persvadida ch’i dovra in
agir sin plaun legislativ en quest sec-
tur. L’informatisaziun da la societad ha
avantatgs evidents, ma ella porta cun
sai era privels ch’ins na dastga betg
sutstimar. Ins sto chanalisar il «regl»
da datas en vias regladas e conceder a
la burgaisa ed al burgais dretgs da scle-
riment e d’infurmaziun. 

La nova lescha chantunala per pro-
teger datas serva surtut ad impedir
l’utilisaziun abusiva da datas da persu-
nas. Per survegliar la protecziun da las
datas duai vegnir creà in post da con-
trolla chantunal independent e betg
lià a directivas ordaifer l’administra-
ziun. Quel duai tranter auter surve-
gliar las prescripziuns concernent la
protecziun da las datas, manar in regi-
ster cun las collecziuns da datas sco er
cussegliar las autoritads e las persunas
pertutgadas. 

Tant l’approvaziun sco er la con-
cepziun da la revisiun èn stadas per
gronda part incontestadas en la cumis-
siun predeliberanta dal cussegl grond.
Motiv da discussiunar ha dà la du-
monda, quant enavant che la nova le-
scha duai era vegnir applitgada per las
vischnancas ed ils circuls. Cuntrari a la
proposta en la missiva da la regenza,
duai la lescha valair er per vischnancas,
per colliaziuns da vischnancas e cir-
culs, sche quels na decreteschan betg
atgnas disposiziuns per proteger datas.

Il decret d’ina lescha chantunala
per proteger datas (LCPD) pussibilite-
scha d’unifitgar la basa legala e da ser-
rar las largias existentas. Uschia ve-
gnan ademplidas las pretensiuns dal
dretg federal da crear in post da con-
trolla independent e realisadas duas
moziuns ch’èn pendentas dapi onns e
che pretendevan il decret d’ina basa le-
gala suffizienta. 

Il cussegl grond tracta il sboz da le-
scha en la sessiun da november. Il pie-
vel vegn a pudair votar davart il sboz
l’onn proxim.

Pld Grischun
salüda la candidatura 

da Brändli

■ (ZU) La partida liberaldemocrata
ha tut cugniziun cun satisfacziun cha’l
cusglier da stadi Christoffel Brändli es
gnü nominà sco candidat ufficial da la
partida populara Grischun per il post
da cusglier federal.Per il chantun Gri-
schun as detta uschè la pussibiltà d’es-
ser rapreschantà aint il cussagl federal.
Cun cusglier da stadi Brändli saja a
disposiziun ün hom chi sapcha eguali-
sar oura e chi haja incletta per ils
bsögns da la populaziun illa munta-
gna. 

Implü sapcha’l rapreschantar la
quarta lingua naziunala a Berna.
L’idea da brich resguardar ün com-
member da la pps pro las prosmas
tschernas aint il cussagl federal nu
chatta pro la pld Grischun ingün’in-
cletta. In üna democrazia da concor-
danza nu saja pussibel da s-chatschar
ün gruppa ferma ill’opposiziun e da
tilla excluder da la regenza. Cha quai
nu saja tenor l’incletta svizra da poli-
tica.

Dunnas traglischantas e fascinantas 
Tresa Deplazes expona sia lavur anc enfin la sonda a Turitg

■ (anr/vi) Calma, luschezza, desi-
deri e bler auter expriman las
dunnas da Tresa Deplazes. L’arti-
sta sursilvana expona anc enfin
sonda sias novas lavurs a Turitg
en la galaria Dosch. «Uschè in-
satge ves’ins oz deplorablamain be
pli darar», stà scrit en il cudesch da
visita da la galaria. Questa constata-
ziun tutga la noda. Dunnas, sco
quai che Tresa ha malegià ellas, na
chatt’ins probabel nagliur en l’art.
Ellas èn tuttas en moviment. Lur
expressiun na vegn betg sulet mar-
tgada tras la fatscha u il corp. Era la
bratscha da las dunnas da Tresa De-
plazes furman in med expressiv
impurtant. Ins pudess schizunt
numnar questas figuras iconas.

Bratscha che viva
Ma cun il pled «icona» fan ins pro-

bablamain entiert a las dunnas sin
las tablas da ca. in meter autezza.
Iconas – u en general dunnas en
l’art – restan adina sterias. Ellas na
sa movan betg e la bratscha, sche
l’artist dat insumma bratscha a las
dunnas sin ses maletg, resta adina
passiva.

Las iconas da Tresa Deplazes
dentant vivan. Ellas muentan la
bratscha e dovran ils mauns. E
l’expressiun da mintga dunna da-
venta pir perfetga cun la dretga
posiziun da mintga detta. Igl è
iconas che sautan, sgolan, pensan,
sa concentreschan, dorman, fan
l’amur u èn en extasa.

Mintga dunna evochescha
ferms sentiments, e dad in maletg
a l’auter èsi sentiments bunamain
cuntradictoris. Malgrà che mintga
tabla mussa in’autra persunalitad,

ch’ins pudess schizunt numnar proto-
tip, han ins il sentiment che questas
dunnas tutgan ensemen. Il patratg che
la retscha da tavlas vegn suenter l’ex-
posiziun tratga dapart, fa bunamain in
zichel mal.

Purla da crap
Sch’ins contempla datiers ils maletgs
da Tresa Deplazes chatt’ins qua u là fin
sablun che traglischa. L’artista ma-
schaida sias colurs sezza. Cun char-
vun, tschendra u crappa fa ella purlas
ch’ella lia cun cola. Igl è fascinant
quant fermas che questas colurs da-
ventan ed ils pitschens pigments dat-
tan a las dunnas lur traglischur ma-
gica.

L’exposiziun va anc enfin sonda suenter-
mezdi.
La galaria Dosch (Zurlindenstrasse 213) avra
mintgamai a las 14.00 sias portas.

Temperament, calma u brama: Cun mintga dunna
exprima l’artista in auter sentiment.

